Менделеев муниципаль районы

Абалач урта гомуми белем бирү мәктәбенең

югары категорияле татар теле һәм әдәбияты укытучысы

Исрафилова Фирая Вагыйз кызы
Укучыларның рухи һәм физик яктан сәламәтлеген саклап калуда әдәбият дәресләре
Соңгы берничә дистә ел эчендә тормышыбыз тирән үзгәрешләр кичерде. Ә кешенең рухи дөньясына йогынты ясаучы сәнгатьнең бер төре булган әдәбият нишли соң? Ул да үзгәрә. Менә соңгы 10-15 ел эчендә генә дә әдәбият ничек кенә укытылмады. Ул кирәгеннән артык катлауландырылды да, әдәби текстлардан аерылып та торды.

Бүгенге көндә әдәбият дәресенең бурычы – әдәби әсәрләр аша бала күңеленә үтеп кереп, аның рухи дөньясына тәэсир итү, рухи һәм физик яктан сәламәт бала тәрбияләү.
Үзенең “Тәрбияле бала” исемле китабының иң башында мәшһүр галимебез Р. Фәхреддин тәрбияле баланың нинди булырга тиешлеген, андый баланың җәмгыять өчен нинди зур байлык икәнлеген күрсәтеп, болай дип яза: “Алтыннан да кыйммәтле, оҗмах нигъмәтләреннән дә кадерле булган нәрсә – тәрбияле баладыр. Ата һәм ана өчен тәрбияле бала кебек олы байлык һич булмас. Тәрбияле бала дөньяда җанга шатлык һәм ахирәттә йөзгә аклык китерер. Тәрбияле бала дөнья байлыгына да бирелми һәм бер дәүләт патшалыгы белән дә алыштырылмас – аны һәркем яратыр һәм мактап телгә алып сөйләр, ни сораса да бирерләр. Тәрбиясез баланы бер кеше дә яратмас, йомыш кушмасалар, бәяхас хурларлар вә кимсетерләр генә.” [1, 30б.]
Әдәбият программаларында бу бурычны үтәү өчен файдаланырлык әсәрләр шактый. Мәсәлән, Гомәр Бәшировның “Туган ягым-яшел бишек”, Әмирхан Еникиның “Әйтелмәгән васыять”, “Матурлык”, Галимҗан Ибраһимовның “Алмачуар” әсәрләре шундыйлардан дип саныйм.

Галимҗан Ибраһимовның “Алмачуар” хикәясендә укучыларның игътибарын төп ике эпизодка юнәлтергә кирәк дип уйлыйм: Башкорт Әлемголның Закирның әтисенә ат бүләк итүе. Укучылар алдына түбәндәге сораулар куела:

- Ни өчен башкорт ат бүләк итә?

- Әлемгол саран кешеме?

- Бу адымга бару аңа җиңел булганмы?

Шушы сорауларны анализлап, укучылар, Әлемголның саран булса да, намуслы булуын ачыклыйлар. Укучыларга кеше нинди гамәл кылса да, намуслы булырга тиеш дигән фикер сеңдерелә.

Бүгенге көндә укучыларда күрергә теләгән  мөһим сыйфатларның берсе –әдәп, гүзәл әхлак, ягъни оялу, начар эшләрдән саклану, намуслылык дигән сүз. “Әдәпле кеше башкалар белән яхшы яшәр, олыларны хөрмәт итәр, кешеләргә рәхим – шәфкать күрсәтер. Андый кеше үзен түбәнәйтә торган хәрәкәтләрдән ерак торыр. Мондый эшләргә очраса, оялыр, бите кызарыр”, – дип яза Р. Фәхреддин. “Әдәп вә хая барлык кешеләрдә дә бертөрле булмый. Кайбер кешеләр ялгышлык белән генә, белми яисә сизмичә генә , берәр хата эшләсәләр, көннәр буе оят кайгысыннан котыла алмыйлар. Кайберләре исә зур гөнаһлар, гафу итмәслек хаталар эшләсәләр дә, исләре китми. Чөнки алар, кызганычка каршы, әдәп вә хаяларын, вөҗдан тойгыларын югалтканнар”. [3, 69б.]

Хикәядә күтәрелгән хисләрнең иң олыларыннан берсе - өлкәннәргә хөрмәт. Без моны Сафа бабай белән Закир мөгаләмәсендә күрәбез. Закир Сафа бабай киңәшләрен тота. Шуңа күрә чабышта җиңә. Автор олы кешеләрнең киңәшләре һәр кешегә файда китерә дигән фикер уздыра.

Бүгенге көндә актуаль проблемаларның берсе булып балаларның ата-аналарына, гомумән, өлкәннәргә карата мөнсәбәтнең үзгәрүе. Балалар ата-аналарны тыңларга, хөрмәт итәргә, аларга рәхмәтле булырга тиешләр. Мондый мөнәсәбәт кешенең табигатенә үк салынган. Ана кешегә аеруча игътибар кирәк, чөнки төп авырлык аның җилкәсенә төшә. Әгәр балада эгоизм, ялкаулык, ялганлау кебек начар сыйфатлар күренсә, бу – хәвефле сигнал. Әлеге сыйфатлардан шәфкатьсезлеккә ерак калмый. Шәфкатьсезлек кансызлыкны китереп чыгара.

“Әй, хөрмәтле балалар! Сезнең ата вә аналарыгыз сезгә иң авыр вә мәшәкатьле хезмәтләрен иттеләр вә һаман да итәләр. Һәрвакыт сезнең өчен Аллаһы тәгаләгә ялваралар вә дога кылалар. Моның өчен һәрникадәр аларның хезмәтләренә катышмавыгыз вә мәшәкатьләренең хакын үтәвегез мөмкин булмаса да, һаман аларга хөрмәт күрсәтүче булыгыз!” – дип яза Р.Фәхреддин үзенең хезмәтендә”. [1,43б.]
VIII сыйныфта Әмирхан Еникиның “Әйтелмәгән васыять” әсәре өйрәнелә. Бу әсәрдә халык рухы, борынгыдан килгән гореф-гадәтләр сурәтләнә. Әсәрне өйрәнеп бетергәч, дәрес-конференция үткәрәм. Анда балаларда өлкән буын кешеләренә хөрмәт хисләре тәрбияләүне бурыч итеп куям. Конференциягә балаларның әти-әниләре дә чакырыла. Алар балаларга үзләренең әбиләре турында сөйлиләр, алардан калган истәлек - әйберләр алып киләләр. Рухи байлык үлгәннәр өчен түгел, исәннәр өчен кирәк икәнен бала күңеленә киртләп куярга тырышам. Бу вакытта “Ата-ана” бүлегендә бирелгән язмаларны уку әсәрнең эчтәлеген, Акъәбинең рухи дөньясын ачуга ярдәм итә. Шундыйлардан:

“Ата–анагызны чын күңелдән яратыгыз, аларның васыятьләрен үтәгез, үзегез өчен кайгырырга мәҗбүр итмәгез. Тыңлаучан һәм игътибарлы булыгыз, һәрвакыт ата–ананың сүзенә колак салыгыз. Менә шул вакытта сезнең исемне хөрмәт белән искә алырлар.”
Тормышта элек-электән килгән ата – ана – бала проблемасы соңгы елларда тагы да катлауланды кебек. Дөньяның болгавыр, авыр, билгесез булуы гаиләгә дә зур йогынты ясады. Балаларның күп нәрсәдән хәбәрдәр булуы, бәйсез тормыш белән яшәргә омтылулары әти-әнигә булган хөрмәт хисен какшатты. Бу максатттан, Әмирхан Еникиның “Матурлык” хикәясен өйрәнү бик отышлы. Укучылар алдына “Бәдретдин ни өчен әнисенә шәректәшләренә күрсәтергә оялмый?” дигән сорау куела. Әсәрне өйрәнгәндә, укучыларга кешенең тышкы матурлыгы әһәмиятле түгел, күңел матурлыгы кирәк дигән фикер үткәрелә. Риза Фәхретдиннең “Сезгә иң якын кешеләр ата-аналарыгыздыр. Шуның өчен һәрвакыт итәгатьле булыгыз, эштә һәм сүздә аларга каршы килмәгез. Шул вакытта аларның күңелләре дә һәм үзегезнең күңелләрегез дә рәхәт табар, тормышыгыз гүзәл булыр.”
Безнең халкыбызның рухи байлыгын күрсәтүдә иң отышлы әсәр – Гомәр Бәшировның “Туган ягым – яшел бишек” әсәре. Әсәрне өйрәнеп бетергәч, мин дәрес – КВН үткәрәм. Монда балалар өмәдә, чәчүдә, сабан туйда, аулак өйдә көч сынашалар. Шул рәвешле балаларда рухи кыйммәтләребезгә мәхәббәт хисләре тәрбияләргә тырышам.

Әйе, без балаларны рухи яктан, физик яктан да сәламәт итеп тәрбияләү өчен тырышабыз. Ләкин соңгы елларда тормышыбызга фахишәлек, наркомания, эчүчелек киң үтеп керде. Әдәбият дәресләрендә без боларга каршы көрәш алып барырга тиешбез. Ринат Мөхәмәдиевның “Кенәри – читлек кошы” әсәрен укыганнан соң, укучылар “кенәриләр” тормышы белән танышалар. Әсәрне өйрәнеп бетергәннән соң:

- Кызлар ни өчен “кенәриләр”гә әйләнәләр?

- Алар алдагы тормышларында бәхетле була алалармы? – кебек сораулар куеп, диспут үткәрәм. Мин шушы урында да Риза Фәхретдиннең хезмәтенә таянам. “Күркәм тереклек- мәхәббәткә, мәхәбәттә-табигать берлегенә бәйле булуы өчен: тереклек иптәшләрегез белән табигатьләрегез дә яраклы булуына диккатъ итегез. Ягъни һәрникадәр мөшкел булса да – табигатьләрегездә берлек булган кешеләрне табарга тырышыгыз” – ди.
Соңгы елларда “Идел” журналын кызыксынып укып барам. Андагы наркоманиягә кагылышлы әсәрләрне дәрестән тыш уку дәресенә балаларга да алып киләм. Фәрит Шәрифуллинның “Читлек” әсәре буенча үткәрелгән диспут нәтиҗәле булды дип саныйм.  Минемчә, укучыларның рухи һәм физик яктан сәламәтлеген саклап калуда әдәбият дәресләренең роле бик зур. Аны нәтиҗәле итеп файдалана белергә генә кирәк. Ә монысы инде – безнең – әдәбият укытучыларының бурычы.

Әгәр дә без Р. Фәхреддин өйрәткән кагыйдәләргә нигезләнеп яшәсәк, тормышыбыз тыныч, балаларыбыз күркәм булыр иде. “Бала ак кәгазь кебек, аңа төрле нәрсә язарга мөмкин. Шуңа күрә яхшы тәрбияне дә, яман юлга бара торган бозык тәрбияне дә кабул итәргә мөмкин”, – дип язган Р.Фәхреддин.
